
O‘QUVCHILARNING LIRIK 
ASARNI ANGLASH VA TALQIN 

QILISH KO‘NIKMALARINI 
RIVOJLANTIRISHNING 

INNOVATSION METODLARI
Kadirova Mashhura Nasirovna

Nizomiy nomidagi O‘zbekiston Milliy pedagogika universiteti
O‘zbek tili va adabiyoti kafedrasi dotsenti, p.f.f.d. (PhD)

Annotatsiya: Mazkur maqolada umumta’lim maktablarida lirik asarlarni o‘qitishning mavjud metodik muammolari, o‘quv-
chining she’riy matnni idrok etishi va mustaqil talqin qilishi bilan bog‘liq pedagogik imkoniyatlar tahlil qilinadi. Lirik asarning 
o‘ziga xos tabiati - unda voqelikning bevosita voqealar tizimi orqali emas, balki lirik qahramon kechinmalari, ruhiy holati, 
obrazlar, poetik detallar, ohang va badiiy ifoda vositalari orqali namoyon bo‘lishi - uni o‘qitishda an’anaviy reproduktiv 
yondashuvdan farqli metodik mexanizmlarni talab etishi asoslanadi.

Kalit so‘zlar: lirik asar, she’riy matn, adabiy ta’lim, innovatsion yondashuv, badiiy idrok, lirik qahramon, poetik obraz, matn 
talqini, kitobxon javobi, metodik topshiriq, o‘quvchi kompetensiyasi.
Abstract: The article analyzes existing methodological challenges in teaching lyric poetry in general education schools, 
as well as the pedagogical opportunities associated with students’ perception and independent interpretation of poetic 
texts. It argues that the specific nature of a lyric work - in which reality is revealed not through a direct sequence of events 
but through the experiences of the lyrical persona, emotional states, imagery, poetic details, tone, and artistic expressive 
devices - necessitates methodological approaches that differ from traditional, reproductive teaching methods.

Key words: lyric work, poetic text, literary education, innovative approach, aesthetic perception, lyrical persona, poetic 
image, text interpretation, reader response, methodological task, student competence.
Аннотация: В статье анализируются существующие методические проблемы преподавания лирических произ-
ведений в общеобразовательной школе, а также педагогические возможности, связанные с восприятием и само-
стоятельной интерпретацией учащимися поэтических текстов. Обосновывается, что специфика лирического про-
изведения - где действительность раскрывается не через прямую последовательность событий, а посредством 
переживаний лирического героя, эмоционального состояния, образности, поэтических деталей, тональности и 
художественно-выразительных средств - требует применения методических подходов, отличных от традици-
онных, репродуктивных методов обучения.

Ключевые слова: лирическое произведение, поэтический текст, литературное образование, инновационный 
подход, художественное восприятие, лирический герой, поэтический образ, интерпретация текста, читательский 
отклик, методическая задача, компетентность учащихся.

KIRISH
Adabiy ta’limning asosiy vazifasi o‘quvchiga badiiy asar haqidagi tayyor bilimlarni yetkazish bilangina 

cheklanmaydi. Uning muhim vazifalaridan biri o‘quvchini badiiy matnni mustaqil o‘qish, anglash, his qilish, 
talqin etish va o‘z munosabatini asoslashga o‘rgatishdan iborat. Ayniqsa, lirik asarlarni o‘rganishda mazkur 
masala alohida metodik ahamiyat kasb etadi. Chunki epik asarda voqealar rivoji, obrazlar harakati va syujet 
o‘quvchiga mazmunni anglash uchun muayyan tayanch bersa, lirik asarda bunday tayanchlar ko‘pincha lirik 
kechinma, poetik obraz, ramz, detal, ohang, ritm va so‘zning konnotativ imkoniyatlari orqali yuzaga chiqadi.

Shu jihatdan lirik asarni o‘qitish jarayonida “she’rda nima deyilgan?”, “qanday badiiy san’atlar qo‘llangan?”, 
“muallif nima demoqchi?” kabi savollar bilan chegaralanish badiiy matnning estetik va semantik imkoniyat-
larini to‘liq ochib berishga yetarli emas. O‘quvchi she’rning mazmunini qayta aytib berishi mumkin, undagi 
tashbeh, metafora yoki istiorani topishi mumkin, biroq bu uning she’riy matnni chuqur anglaganini har doim 
ham anglatmaydi. Chunki lirik asarning mazmuni faqat axborot sifatida emas, balki hissiy-estetik tajriba sifatida 
o‘zlashtiriladi.

Bugungi adabiy ta’limda shu sababli “she’rni tushuntirish”dan “she’rni o‘quvchi tomonidan kashf ettirish”ga 
o‘tish zarur. Bunda o‘qituvchi tayyor talqin beruvchi emas, balki o‘quvchining badiiy matn bilan muloqotini tashkil 
etuvchi metodik subyekt sifatida namoyon bo‘ladi.

Lirik asarlarni o‘qitish, o‘quvchilarning badiiy-estetik tafakkurini rivojlantirish hamda she’riy matnni mustaqil 
anglash va talqin qilish masalalari adabiyot o‘qitish metodikasining muhim yo‘nalishlaridan biri hisoblanadi. 
Adabiy ta’limda o‘quvchiga tayyor mazmunni yetkazishdan ko‘ra, uni badiiy matnni mustaqil o‘qish, anglash, 
his qilish, talqin etish va o‘z munosabatini asoslashga yo‘naltirish zarurligi mazkur tadqiqotning metodik asosini 
tashkil etadi. 

Mavzuga oid ilmiy-metodik manbalar orasida Q. P. Husanboyeva va R. H. Niyozmetovaning “Adabiyot 
o‘qitish metodikasi” darsligi hamda Qozoqboy Yo‘ldosh va Muhayyo Yo‘ldoshning “O‘zbek adabiyotini o‘qitish 
metodikasi” asari alohida o‘rin tutadi. Ushbu manbalar adabiy ta’limni tashkil etish, badiiy asarni o‘rganish va 
o‘quvchi faoliyatini metodik jihatdan yo‘naltirish masalalarini o‘rganishda muhim nazariy-metodik manba sifa-
tida xizmat qiladi. 

M. N. Kadirovaning adabiyot va folklorni o‘qitishga bag‘ishlangan tadqiqotlarida darslarni kreativ tashkil 
etish, innovatsion va raqamli vositalardan foydalanish hamda o‘quvchilar kompetensiyalarini rivojlanti-
rish masalalari yoritilgan. Muallifning mazkur yo‘nalishdagi ishlari zamonaviy adabiy ta’limda o‘quvchini faol 
subyektga aylantirish, uning mustaqil fikrlashi va badiiy matn bilan ishlash ko‘nikmalarini rivojlantirishga 
qaratilgan metodik izlanishlar bilan bog‘liq. 

Shuningdek, B. S. Abdullayeva, A. A. Xoliqov va D. R. Farsaxonovaning umumiy pedagogikaga oid dars-
ligi tadqiqotning umumiy pedagogik asoslarini belgilashda muhim manba hisoblanadi. Undagi ta’lim jarayonini 
tashkil etish va o‘quvchi faoliyatini rivojlantirishga doir umumiy pedagogik yondashuvlar lirik asarlarni o‘qitish 
metodikasini takomillashtirish uchun nazariy asos bo‘lib xizmat qilishi mumkin. 

Mavjud metodik yondashuvlarni umumlashtirish shuni ko‘rsatadiki, lirik asarni o‘qitishda she’rning mavzusi 
va badiiy vositalarini aniqlash bilangina cheklanmasdan, o‘quvchining poetik obraz, lirik kechinma, ramz, detal 
va badiiy ma’noni mustaqil anglashiga imkon yaratish muhimdir. Shu nuqtayi nazardan, o‘quvchini “she’rni 
bilish”dan “she’r bilan ishlash”ga, tayyor talqinni o‘zlashtirishdan esa matn asosida mustaqil xulosa chiqa
rishga yo‘naltiruvchi innovatsion metodlarni ishlab chiqish va takomillashtirish dolzarb metodik vazifa sifatida 
namoyon bo‘ladi. 

TADQIQOT METODOLOGIYASI
Tadqiqotda nazariy tahlil, qiyosiy tahlil, kontent-tahlil, metodik modellashtirish va umumlashtirish metodla

ridan foydalanildi. 6-sinf adabiyot darsligidagi lirik asarlar mazmuni hamda ularni o‘qitishga doir metodik imkoni-
yatlar tahlil qilinib, o‘quvchilarning she’riy matnni anglash, talqin qilish, dalillash va mustaqil fikr bildirish ko‘nik-
malarini rivojlantirishga qaratilgan savol va topshiriqlar tizimi ishlab chiqildi.

TAHLIL VA NATIJALAR
Lirik asar o‘z tabiatiga ko‘ra insonning ichki dunyosi, ruhiy kechinmalari, hayot va borliq haqidagi indi-

vidual munosabatini ifodalashga yo‘naltirilgan. Shu sababli lirik matn bilan ishlashda faqat syujet yoki voqealar 
ketma-ketligini izlash o‘quvchining poetik tafakkurini cheklab qo‘yishi mumkin.

Umumta’lim maktablarining adabiyot darsliklarida o‘quvchilarning badiiy-estetik tafakkurini rivojlantirishga 
xizmat qiladigan turli davr va adabiy-madaniy muhitga mansub she’riy namunalar jamlangan. Masalan, 6-sinf 
darsligida xalq og‘zaki ijodining xalq qo‘shiqlaridan namunalar, Alisher Navoiy ruboiylari va hikmatlari, shun-
ingdek, Abay, Avaz O‘tar, Ibrohim Yusupov, Xurshid Davron, Azim Suyun, Omon Matjon kabi ijodkorlarning 
she’riy asarlaridan namunalar berilgan.

Mazkur materiallarning metodik ahamiyati shundaki, o‘quvchi lirik asarni faqat bitta adabiy davr yoki bitta 
poetik uslub doirasida emas, balki xalq og‘zaki ijodidan mumtoz adabiyotga, undan zamonaviy she’riyatga 
qadar davom etadigan badiiy tafakkur jarayoni sifatida kuzatish imkoniyatiga ega bo‘ladi.

Xalq qo‘shiqlari orqali o‘quvchi xalqning tarixiy xotirasi, kechinmalari, orzu-intilishlari va hayotiy kuzatuvlari
ning sodda, ammo ta’sirchan poetik shaklda ifodalanishini anglaydi. Alisher Navoiy ruboiylari va hikmatlari esa 
qisqa poetik shaklda katta hayotiy va axloqiy-falsafiy mazmunni ifodalash imkoniyatini namoyon etadi. Abay 
ijodi orqali inson, ma’rifat, axloq va tafakkur masalalariga murojaat qilinsa, Avaz O‘tar she’riyatida ma’rifatpar-
varlik va ijtimoiy fikrning badiiy ifodasini kuzatish mumkin. Ibrohim Yusupov, Xurshid Davron, Azim Suyun va 
Omon Matjon ijodidan berilgan namunalar esa o‘quvchini zamonaviy she’riyatning rang-barang obrazlar olami, 
inson va tabiat munosabati, Vatan, xotira, ruhiyat va hayot haqidagi poetik qarashlari bilan tanishtiradi.

Shu nuqtayi nazardan, 6-sinf darsligidagi mazkur she’riy materiallarni shunchaki alohida-alohida o‘rganila
digan matnlar yig‘indisi sifatida emas, balki o‘quvchining lirik tafakkurini bosqichma-bosqich rivojlantiruvchi 
metodik imkoniyat sifatida ko‘rish mumkin.

Bu yerda muhim metodik vazifa yuzaga keladi: turli davr, janr va poetik uslubga mansub she’riy asarlarni 
o‘quvchilarga faqat mazmunan tushuntirish emas, balki ularning qanday badiiy fikr yaratishi va bu fikr o‘quvchi 
ongida qanday shakllanishini kuzatishga o‘rgatish.

Masalan, xalq qo‘shig‘ida kechinma takror, ohang va obrazlar orqali ifodalansa, Navoiy ruboiylarida falsafiy 
xulosa ixcham poetik shaklda beriladi. Zamonaviy she’riyat namunalarida esa badiiy obraz, ramz, poetik detal 
va individual tasvir usuli ustuvorlik qilishi mumkin. Demak, o‘quvchi turli lirik matnlar bilan ishlash jarayonida 
she’riyatning bir xil qolip asosida yaratilmasligi va o‘qilmasligini anglaydi.

Alisher Navoiy ruboiylari 6-sinf o‘quvchilari uchun qisqa poetik shaklda katta mazmunni anglash, so‘zning 
ma’nosiga e’tibor berish, axloqiy tushunchalar haqida fikrlash va o‘z qarashini ifodalash imkonini beradi. Ruboiy 
janrining o‘ziga xos jihati shundaki, juda qisqa hajmda muayyan fikr, kuzatuv yoki falsafiy xulosa ifodalanadi. 
Shu sababli ruboiyni o‘qitishda uni oddiy “to‘rt misralik she’r” sifatida emas, har bir misrasi umumiy fikrning 
shakllanishiga xizmat qiladigan yaxlit poetik matn sifatida o‘rganish muhim.

“So‘zdurki nishon berur o‘lukka jondin...” ruboiysi orqali Navoiy so‘zning inson hayotidagi yuksak o‘rni 
haqida fikr yuritadi.

Navoiy bu ruboiyda so‘zning inson uchun eng katta ma’naviy boyliklardan biri ekanini ta’kidlaydi. Inson so‘z 
orqali fikrlaydi, his-tuyg‘ularini ifodalaydi, boshqalar bilan muloqot qiladi va o‘zligini namoyon etadi.

Ruboiyda “so‘z” so‘zining ikki marta takrorlanishi e’tiborni aynan shu tushunchaga qaratadi. Takror fikrning 
ta’sirchanligini kuchaytiradi. “O‘lukka jon berur” ifodasi esa ko‘chma ma’noda qo‘llangan bo‘lib, so‘zning kuchini 
jonlantirib ko‘rsatadi. “Guhari sharif” obrazida so‘z qimmatbaho gavharga o‘xshatiladi. Shu orqali uning qadri 
yanada yuksaltiriladi.

Dars jarayonida o‘quvchiga “Navoiy so‘zni nima uchun oddiy vosita emas, “guhari sharif” deb atamoqda?” 
degan savol beriladi. O‘quvchi javobida ruboiydagi kamida bitta misraga tayanishi kerak. Bu usulda o‘quvchi 
tayyor xulosani yodlamaydi, balki matndan dalil topib, o‘z fikrini asoslaydi.

“El qochsa birovdin...” ruboiysini o‘rganishda lug‘at bilan ishlash juda muhim. Chunki o‘quvchi ayrim 
so‘zlarning ma’nosini anglamasa, ruboiyning umumiy mazmunini ham to‘liq tushuna olmaydi. Insonning yaxshi 
yoki yomonligi uning boshqalarga munosabati va xulqida ko‘rinadi. Yaxshi xulqli inson odamlar orasida hurmat 
topadi, yomon xulq esa insonni jamiyatdan uzoqlashtirishi mumkin.

Mazkur ikki ruboiy mazmunan bir-biridan farq qilsa-da, ular o‘rtasida muhim ma’naviy bog‘liqlik mavjud.
Birinchi ruboiyda Navoiy insonni yuksaltiruvchi ne’mat - so‘z haqida gapiradi. Ikkinchi ruboiyda esa inson-

ning jamiyatdagi qadrini belgilovchi omil - uning fe’l-atvori haqida fikr yuritadi.
Demak, So‘z → insonning ma’naviy imkoniyati, fe’l → insonning amaliy qiyofasi degan ikki yo‘nalish yuzaga 

keladi. Buni 6-sinf o‘quvchilariga quyidagi savol orqali anglatish mumkin:
“Navoiy uchun insonni ulug‘ qiladigan narsa nima: uning so‘zimi yoki fe’l-atvorimi?”
Bu savolga bitta tayyor javob berish shart emas. O‘quvchi ikki ruboiyga tayangan holda o‘z fikrini asoslaydi.
Masalan:
1-ruboiy: insonni hayvondan ajratadigan “so‘z”.
2-ruboiy: insonning qandayligini ko‘rsatadigan “fe’l”.
Shundan kelib chiqib, o‘quvchi quyidagi xulosaga kelishi mumkin: insonni faqat chiroyli so‘zi emas, balki 

so‘zi bilan fe’l-atvorining uyg‘unligi ulug‘laydi. Bu xulosa Navoiy ruboiylaridagi ikki alohida fikrni o‘quvchining 
mustaqil tafakkuri orqali birlashtirish imkonini beradi.

Mazkur jarayonning muhim jihati o‘quvchining badiiy matnga nisbatan shaxsiy munosabatini shakllantirish 
va uni matn bilan asoslay olishida namoyon bo‘ladi. Shu nuqtayi nazardan, “Kitobxon javobi” yondashuvi o‘quv
chining asarni qanday qabul qilgani, undan qanday ma’no chiqargani va o‘z fikrini qaysi badiiy dalillar asosida 
shakllantirganini aniqlash imkonini beradi. Masalan, Navoiy ruboiylarini o‘rganishda o‘quvchiga “Navoiy ruboiy-
larini o‘qib, men insonning qadrini ... bilan bog‘ladim, chunki ...” jumlasini davom ettirish va o‘z fikrini ruboiydan 
olingan misra yoki badiiy detal bilan asoslash topshiriladi. Bunda “Kitobxon javobi” oddiy yakuniy fikr emas, 
balki o‘quvchining matnni anglash, dalillash, talqin qilish va shaxsiy xulosa chiqarish faoliyatini birlashtiruvchi 
metodik mexanizm sifatida namoyon bo‘ladi.

6-sinf darsligidan o‘rin olgan Abayning “Yoshlikdan bilim izlab” she’ri insonning ilmga munosabati, yoshlik 
imkoniyatlarini qadrlash, vaqtni boy bermaslik, farzand ta’limiga mas’uliyat bilan yondashish kabi muhim 
ma’naviy-axloqiy masalalarni yoritishi bilan alohida ahamiyat kasb etadi. Asarda lirik qahramon o‘z hayot yo‘liga 
nazar tashlab, yoshlik davrida bilim olishga yetarlicha intilmaganini, buning oqibatida kechikkan pushaymonlik 
holatiga tushganini samimiy e’tirof etadi. Shu jihatdan she’rni o‘rganishda asosiy e’tibor “ilm olish kerak” degan 
tayyor xulosani berishga emas, balki o‘quvchini lirik qahramonning ichki kechinmalari, o‘z-o‘ziga bergan savol-
lari va hayotiy xulosalarini kuzatish orqali mazkur g‘oyani mustaqil anglashga yo‘naltirishga qaratilishi lozim.

She’rning dastlabki misralaridayoq lirik qahramon o‘zining yoshlikdagi tanloviga baho beradi: “Yoshlikdan 
bilim izlab yugurmadim, / Xayrin bildim, biroq yuz o‘rgulmadim.” Bu misralarda qahramon bilimning foydasini 
anglagan bo‘lsa-da, unga yetarlicha intilmaganini tan oladi. Mazkur holat o‘quvchini insonning imkoniyat va 

bo‘lsa-da, nima sababdan unga o‘z vaqtida intilmadi?” savoli orqali sabab-oqibat munosabatini aniqlatish 
mumkin.

Mazkur she’rni o‘qitishda badiiy vositalarni aniqlash bilan bir qatorda, lirik qahramon ruhiyatini ochish-
dagi funksiyasini anglatish muhim. Shu maqsadda o‘quvchilarga “yugurmadim”, “ulgurmadim”, “gunohkor”, 
“qo‘ymadim”, “qanot qoqdim”, “o‘ksiyman” kabi so‘z va ifodalarni ajratib, ularning qahramon kayfiyatidagi 
o‘zgarishni qanday ifodalashini aniqlash topshirig‘i berilishi mumkin.

Darslikdan o‘rin olgan Avaz O‘tarning “Har tilni biluv emdi bani odama jondur” she’ri ona tilini qadrlash, 
xorijiy tillarni o‘rganish, ilm-fan va hunar egallash hamda yoshlarning ta’lim olishiga intilish g‘oyalarini ilgari 
surishi bilan alohida metodik ahamiyatga ega. Shoir tilni faqat aloqa vositasi sifatida emas, balki insonlarni 
bir-biriga bog‘lovchi, ilm va hunarni egallashga yo‘l ochuvchi ma’naviy vosita sifatida talqin qiladi. Shu sababli 
she’rni o‘rganishda asosiy e’tibor “til bilish kerak” degan tayyor xulosani berishga emas, balki til, ilm, muloqot 
va insonning imkoniyatlari o‘rtasidagi bog‘liqlikni o‘quvchining o‘zi anglashiga qaratilishi mumkin.

She’rning dastlabki misralarida tilning inson hayotidagi o‘rni umumlashtiriladi:

“Har tilni biluv emdi bani odama jondur,
Til vositayi robitayi olamiyondur.”

Bu misralarda “til” va “olam” tushunchalari o‘zaro bog‘lanadi. “Robitayi olamiyon” - insonlarni, xalqlarni 
bir-biriga bog‘lovchi vosita mazmunini anglatadi. Metodik jihatdan o‘quvchiga “Shoir tilni nima uchun “robitayi 
olamiyon” deb atagan?” degan savol berish mumkin. Bunda o‘quvchi tilning oddiy aloqa vositasidan kengroq - 
turli inson va xalqlar o‘rtasidagi muloqot ko‘prigi ekanini anglaydi.

Keyingi misralarda shoir yoshlarni boshqa tillarni o‘rganishga da’vat etadi:

“G‘ayri tilini sa’y qiling bilgani, yoshlar,
Kim ilm-u hunarlar bilonki ondin ayondur.”

Bu o‘rinda “sa’y qilmoq”, ya’ni harakat qilish, intilish tushunchasi alohida ahamiyat kasb etadi. Shoir til 
o‘rganishni shunchaki qo‘shimcha bilim sifatida emas, balki ilm va hunarni egallash imkoniyatini kengaytiruvchi 
omil sifatida ko‘rsatadi. O‘quvchilarga “Shoir nima uchun boshqa tilni bilishni ilm va hunar bilan bog‘lamoqda?” 
degan muammoli savol berish orqali ikki tushuncha o‘rtasidagi sabab-oqibat munosabatini aniqlatish mumkin.

Mazkur she’rda o‘quvchiga faqat “She’rning mavzusi nima?”, “G‘oyasi nima?” kabi umumiy savollar berish 
bilan cheklanmasdan, undagi tushunchalar o‘rtasidagi bog‘lanishni aniqlatish mumkin. Masalan, o‘quvchi 
matndan “til → muloqot → ilm → hunar → ta’lim → kelajak” zanjirini o‘zi hosil qiladi. Buning uchun:

“Avaz O‘tar she’rida til nima uchun ilmga eltuvchi vosita sifatida tasvirlangan?” degan savol berilib, javob 
kamida bitta misra bilan asoslantiriladi.

Yana bir muhim metodik imkoniyat - “ona tili” va “g‘ayri til” tushunchalarini qarama-qarshi qo‘yib yubor-
maslik. Shoir ona tilini qadrlash bilan birga boshqa tillarni o‘rganishga ham chaqiradi. Shu jihatdan o‘quvchilarga 
“Boshqa tilni o‘rganish ona tilining qadrini kamaytiradimi yoki aksincha, uning imkoniyatini kengaytiradimi?” 
degan muammoli savol berish mumkin. Bu topshiriq she’r mazmunini oddiy qayta hikoyalashdan chiqarib, 
o‘quvchining mustaqil fikrlashiga xizmat qiladi.

Umumta’lim maktablarida lirik asarlarni o‘qitish jarayonini takomillashtirish bugungi adabiy ta’lim oldida 
turgan muhim metodik vazifalardan biridir. Chunki lirik asarning o‘ziga xos tabiati voqealar ketma-ketligini 
o‘zlashtirishdan ko‘ra, undagi hissiy holat, poetik obraz, ramziy ma’no, badiiy detal va lirik qahramon kechin-
malarini anglashni talab etadi.

Lirik asarlarni o‘qitishda poetik vositalarga ham yangicha munosabat zarur. Badiiy san’atlarni faqat topish 
va nomlash o‘quvchining adabiy-estetik tafakkurini to‘liq rivojlantirmaydi. Muhimi, ularning matndagi funksi-
yasini anglatishdir. Masalan, “tog‘lar jilmayadi”, “yo‘l jilmayar” kabi ifodalarni aniqlashning o‘zi yetarli emas; 
o‘quvchi ushbu jonlantirishlar orqali tabiatning lirik qahramon ruhiyatiga qanday moslashayotganini tushun-
ishi kerak. Xuddi shuningdek, Navoiydagi “guhari sharif”, Abaydagi “qo‘l quruq”, Avaz O‘tar she’ridagi “robitayi 
olamiyon” kabi ifodalar ham alohida badiiy vosita sifatida emas, muayyan poetik ma’noni yaratishga xizmat 
qiluvchi birliklar sifatida o‘rganilishi maqsadga muvofiq.

Shuningdek, lirik asarlar bilan ishlashda o‘quvchilarning individual fikrlash imkoniyatlarini hisobga olish 
muhimdir. Bir xil she’r turli o‘quvchilarda turlicha hissiy ta’sir va talqin uyg‘otishi tabiiy. Shu sababli savol va 
topshiriqlar tizimi yagona javobni izlashga emas, asoslangan turli javoblarni yuzaga chiqarishga yo‘naltirilishi 
kerak. Bunday yondashuv o‘quvchining nafaqat adabiy bilimini, balki kommunikativ, refleksiv, kreativ va tanqidiy 
fikrlash kompetensiyalarini ham rivojlantiradi.

Umuman, innovatsion yondashuv asosida lirik asarlarni o‘qitishning samaradorligi yangi metodlarning 
ko‘pligida emas, balki o‘quvchining badiiy matn bilan qanday faoliyatga jalb etilishida namoyon bo‘ladi. Inno-
vatsion metod o‘quvchini tayyor mazmunni qabul qiluvchi emas, balki matnni kuzatuvchi, dalil izlovchi, talqin 
qiluvchi va o‘z kitobxonlik pozitsiyasini yaratuvchi subyektga aylantirgandagina metodik qiymat kasb etadi. 
Shu nuqtayi nazardan, lirik asarni o‘qitish jarayonini “she’rni bilish”dan “she’r bilan ishlash”ga, “tayyor xulosani 
o‘zlashtirish”dan “matn asosida xulosa yaratish”ga yo‘naltirish zamonaviy adabiy ta’limning muhim metodik 
yo‘nalishlaridan biri bo‘lishi mumkin.

XULOSA VA TAKLIFLAR
Natijada lirik asarni o‘rganish o‘quvchi uchun faqat badiiy matn mazmunini anglash jarayoni bo‘lib qolmay, 

balki his qilish, kuzatish, savol qo‘yish, dalil topish, talqin qilish, o‘z fikrini himoya qilish va shaxsiy xulosa chiqa-
rish jarayoniga aylanadi. Aynan mana shu faoliyatlar tizimi o‘quvchining faol kitobxonlik pozitsiyasini shakllan-
tirib, uni badiiy asarni mustaqil anglay oladigan, o‘z talqinini asoslaydigan va adabiy-estetik munosabatini erkin 
ifodalaydigan kitobxon sifatida rivojlantirishga xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

